
శా. శ్రీశైలేశు భజింతునో యభవుఁ గాంచీనాథు సేవింతునో

     కాశీవల్లభుఁ గొల్వఁబోదునొ మహాకాళేశుఁ బూజింతునో

     నా శీలంబణువైన మేరువనుచున్ రక్షింపవే నీ కృపా

     శ్రీ శృంగార విలాసహాసములచే శ్రీకాళహస్తీశ్వరా!72

మ. అయవారై చరియింపవచ్చుఁ దనపాదాంభోజ తీర్థంబులన్

     దయతోఁ గొమ్మనవచ్చు సేవకుని నర్థప్రాణదేహాదుల

     న్నియు నా సొమ్మనవచ్చుఁగాని నరులన్నిందించి నిన్నాత్మ ని

     ష్క్రియతం గానఁగరాదు పండితులకున్ శ్రీకాళహస్తీశ్వరా!

శా. మాయాజాండ కరండకోటిఁ బొడిగా మర్దించిరో విక్రమా

     జేయుం గాయజుఁ జంపిరో కపటలక్ష్మీమోహముం బాసిరో

     యాయుర్దాయ భుజంగమృత్యువు ననాయాసంబునన్ గెల్చిరో

     శ్రేయోదాయకులౌదు రెట్టులితరుల్ శ్రీకాళహస్తీశ్వరా!

మ. చవిగాఁజూడ వినంగ మూర్కొనఁ దనూసంఘర్షణాస్వాద మొం

     ద వినిర్మించెదవేల జంతువుల నేతత్క్రీడలే పాతక

     వ్యవహారంబులు సేయనేమిటికి మాయావిద్యచేఁ బ్రొద్దుపు

     చ్చి వినోదింపగఁ దీన నేమిఫలమో శ్రీకాళహస్తీశ్వరా!

మ. వెనుకంజేసిన ఘోరదుర్దశలు భావింపంగ రోఁతయ్యెడున్

     వెనుకన్ముందటవచ్చు దుర్మరణముల్వీక్షింప భీతయ్యెడున్

		 ఈ పేజీలో చివరి మార్పు 28 నవంబరు 2021న 22:56కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.

